
REZIME RADA

Magistarski rad kandidata Mensura Herića, dipl. oec., pod naslovom „Mogućnosti primjene lean sistema u funkciji unapređenja efikasnosti poslovanja u industriji namještaja“, napisan je na ukupno 138 stranica A4 formata, od čega se na osnovni tekst odnose 124 stranice, 2 stranice odnose se na popis slika i tabela i 12 stranica odnosi se na popis korištene literature. U okviru rada nalazi se 9 slika i 30 tabela, a u radu je korišteno 90 knjiga i priručnika, 55 studija i članaka i 68 web stranica. Značajan dio korištene literature (171 bibliografska jedinica) je sa anglosaksonskog govornog područja. Navedene reference napisane su od strane vodećih autoriteta iz oblasti koja je predmet istraživanja. Rad se sastoji iz: uvoda, 4 poglavlja, zaključka, popisa korištene literature, i popisa slika i tabela.

Predmet istraživanja magistarskog rada odnosi se na unapređenje efikasnosti odvijanja procesa proizvodnje u industriji namještaja. Tretirana problematika može se razmotriti na nekoliko načina, pri čemu se savremeni pristup zasniva na operativnoj izvrsnosti, poznatoj kao lean sistem. U prvom dijelu magistarskog rada opisuje se problem upravljanja proizvodnjom u savremenim uslovima. U tome smislu usvaja se procesni pristup proizvodnji uz isticanje njenog marketinškog usmjerenja. Da bi proizvodnja mogla da bude izvor konkurentske snage, potrebno je da se odlikuje fokusiranošću na kvalitet, fleksibilnošću i kooperacijom sa ostalim funkcijama poslovnog sistema. Napredne metode i tehnike za unapređenje efikasnosti poslovanja svode se na primjenu lean sistema o kojem se govori u drugom dijelu rada gdje se naglašava da pristup proizvodnji iz perspektive lean sistema zahtijeva radikalan zaokret u načinu razmišljanja svih aktera procesa kreiranja dobara i pružanja usluga. U trećem dijelu rada se navode konkretne mjere koje bi trebalo preduzeti u svrhu poboljšanja efikasnosti proizvodnje. Pošto se zastupa stav o postepenom poboljšavanju, predlaže se koncept prema kojem je potrebno utvrditi osnovni dio programa proizvodnje, kako bi se od njega startalo uz neprestanu težnju ka savršenom proizvodnom sistemu koji će koristiti sve manje resursa za obavljanje definisanog posla. Posljednji dio rada je aplikativnog karaktera i u njemu se razmatra situacija u bosansko-hercegovačkoj industriji namještaja iz perspektive mogućnosti primjene lean sistema proizvodnje. Četvrti dio rada se završava uporednom analizom načina rada po prethodnom i lean sistemu iz koje se vidi da je došlo do smanjenja stepena otvorenosti radnih mjesta i poboljšanja mjera efikasnosti rada kao posljedice uvođenja lean proizvodnje.

Ključni pojmovi: upravljanje proizvodnjom, lean sistem, efikasnost, industrija namještaja Bosne i Hercegovine, kontinuirano poboljšavanje.   

